Sofia erregina Fitur azokako Nafarroaren standa ikustera joan da
Corpas kontseilariak erakusmahaiak eta frontoia erakutsi dizkio; frontoia jarri dute, hain zuzen, produktu berri bat, pilotaren ibilbidea, ezagutzera emateko
Berorren maiestate Sofia erregina Nafarroako standa ikustera joan da Nazioarteko Turismo Azokan (Fitur). Azoka gaur goizean inauguratu du Espainiako erreginak, eta Madrilgo Juan Carlos I azoka esparruan egongo da urtarrilaren 23ra arte.
Sofia erreginarekin batera Industria, Merkataritza eta Turismo ministroa, Miguel Sebastian, joan da azokara. Nafarroako standean Kultura eta Turismo kontseilariak, Juan Ramon Corpasek, egin dio harrera, eta Corellako San Migel elizari buruzko liburu bat oparitu dio; Corella, izan ere, errege egoitza izan zen.
Erreginak kontseilariari eta Turismo zuzendari nagusi Carlos Erceri adierazi die errege-erreginek asko estimatzen dituztela Nafarroa eta hango jendea, eta oso gustura sentitu direla foru erkidegora egin dituzten bidaietan.
Bisitan, Corpas kontseilariak Kukuxumusuk Nafarroako Gobernuarentzat egin duen kanpaina berriko ikus-entzunezkoak erakutsi dizkie erreginari eta Sebastian ministroari. Kontseilariak esan duenaren arabera, irudi berriek itxura atsegina dute, bisitariei irribarrea eragite aldera. Horren harian, Corpasek honako hau esan du: “krisi garaian, Nafarroak berritzearen aldeko apustua egin du”.
Corpas kontseilariak, halaber, standaren barruan dagoen frontoia eta pilota modalitateen gaineko materiala erakutsi dizkie. Izan ere, foru erkidegoaren asmoa da produktu turistiko berri bat ezagutzera ematea: pilotaren ibilbidea.
Sofia erreginak galdetu dio pilota joko birtualik ba al dagoen, eta kontseilariak esan dio pilotari profesionalak arituko direla pilotan benetan jokatzen, erakustaldiak egiten. Corpasek gogoratu du, orobat, frontoiak, kirola egiteko ez ezik, biltzeko eta festak ospatzeko baliatzen dituztela Nafarroako herri txikietako biztanleek.
Nafarroako turismo eskaintza
Kultura eta natura turismoa dira Nafarroako Gobernuak Fiturren aurkeztu dituen bi proposamenak. Kultura eta Turismo Departamentuak munduko turismo sektorearen topaketa hori baliatuko du sustapen eta publizitate kanpaina berria ezagutzera emateko eta “Nafarroak doan hartzen zaitu” programari bultzada berri bat emateko; programa horren bitartez, foru erkidegora bisitan joaten direnei beherapenak egiten dizkiete.
Turismo Reyno de Navarra erakundeak, gainera, aurkezpen eta jarduera ugari antolatu ditu azokan egiteko. Edizio honetan, standera hurbiltzen direnek pilota mundua ezagutuko dute Frontis enpresaren eskutik, eta Nafarroako proposamen turistikoen berri jasoko dute 3D formatuan. Standak 500 metro koadro eta informazioa emateko sei erakusmahai dauzka. Kanpoaldean sustapen eta publizitate kanpaina berriko irudiak jarri dituzte; irudi horietan, pertsonaiak argazkiak baino pixka bat aurrerago daude. Inguru guztian landare edarrapi bat dago, animalia txikiekin.
Nafarroaren Eguneko egitaraua
Urtarrilaren 20an, ostegunean, standean ekitaldi instituzional bat egingo dute, foru erkidegoko eskaintza turistikoaren berri emateko. Ekitaldian izango dira, Nafarroako Gobernuko Lehendakaria, Miguel Sanz; Foru Parlamentuko presidentea, Elena Torres; Kultura eta Turismo kontseilaria, Juan Ramon Corpas; eta Iruñeko alkatea, Yolanda Barcina. Arratsaldean, 15.45etik aurrera, aurkezpen profesionalak egingo dituzte. 

Lehenbizikoan, Tuterako Udalak 2011ko Barazkiak Goresteko Jardunaldiak eta Barazkiaren Jaiak aurkeztuko ditu (aurtengoa 17. edizioa da). Ondoren, Xabierko Lurren Turismo Partzuergoa emango dute ezagutzera, eta gero Nordic 6 espazio nordikoa; espazio horretan parte hartzen dute Nafarroa, Aragoi eta Frantziako iraupen eskiko sei zentrok. Arratsaldeko 17.00etan landa turismoko establezimenduen Abelore elkartearen eta Gites de France 64 erakundearen arteko merkataritza hitzarmenaz hitz egingo dute. Gero, Iruñeko Udalak gotorlekuaren eta harresien inguruko turismo eta kultura eskaintzaren berri emango du. Ondoren, Turismo Reyno de Navarra erakundeak eta Bertiz BTT zentroak foru erkidegoko turismo aktiboko eskaintza zertan den azalduko dute.
Arratsaldeko 17.00etan, baita ere, Nafarroako ardoen dastatzea egingo dute, Pilar Garcia Graneroren, Nafarroa Jatorrizko Deituraren Kontseilu Arautzaileko buruaren, eskutik.
Ostiralean, 11.00etan, Anavarra erakundeak “Navarra a su aire en cuatro estrellas” programa, udarako eta Aste Santuetarako zirkuituak, adindunentzako jarduerak eta beste hainbat proposamen aurkeztuko ditu. Ordu erdi geroago, Nafarroako Turismo Enpresa Berritzaileen Elkarteak (Turnavarra) eduki eta zerbitzu turistikoen plataforma berri bat emango du ezagutzera. 

Ondoren, Zangozako Udalak Sangüesoir aurkeztuko du, arte garaikideari buruzko udarako ikuskizun bat. Eguerdiko 12.00etan, ICAN sozietate publikoak Nafarroa Jatorri Deitura duten produktuetan oinarritutako proposamen gastronomikoa egingo du. Gero, 12.30ean, Turismo Reyno de Navarra erakundeak “Nafarroak doan hartzen zaitu” programan 2011n eskainiko dituzten beherapenen berri emango du. Azkenik, 13.00etan, Nafarroako Euskal Pilota Federazioak eta Frontis enpresako pilotari profesionalek Pilotaren Ibilbidea aurkeztuko dute.
Kirolari horiek, gainera, erakustaldiak egingo dituzte bisitarientzat ostiral arratsaldean, larunbatean (goizean eta arratsaldean) eta igande goizean. Azkenik, haur eta gazteei begira, astebururako “Nafarroa margotu” jarduera antolatu dute.
